
        
            
                
            
        

    
	3. ДАЛХЖАВ

	 

	БЯЦХАН ӨГҮҮЛЛЭГҮҮД

	(Сургуулийн өмнөх насныханд зориулав)

	 

	 

	“БНМАУ-ын Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1987 онд эрхлэн хэвлүүлсэн эхээс

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

ХӨРШИЙН ЗАН

	 

	Өт, навчны шүүс сорчхоод сүүдэрт нь аахилж хэвтдэг байв. Ажил хийдэггүй залхуу болохоор тэр их уйддаг аж. Уйдахаараа хааяа хөрш шоргоолжныд очиж,

	— Хөөе хар гарт аа! Чи над шиг бэлэн хоол зооглочхоод жаргаж суудаг ч болоосой доо. Бас хэрээ мэдэхгүй намайг ялчихна гэж санаархаж байгаа биз, ха, ха, ха. За яах вэ, чи сөхөрч унатлаа ажил хийж л бай. Удахгүй тэмцээн болно. Тэр болтол сайн амарч хүчээ нөөж байгаад би чамайг ялчихна аа гайгүй. Би ч ноднин жилийнхээ амжилтыг ахиулах санаатай байгаа шүү гэж баахан агсарч аваад явдаг байв.

	Энэ өт өнгөрсөн онд хүндийг өргөх тэмцээнд түрүүлсэн юм байж. Шоргоолж түүнтэй дэмий ярих ч завгүй үүрийн гэгээнээс үдшийн бүрий болтол ажилладаг байв. Нэг мэдэхэд тэмцээн эхлэх болчихсон байлаа. Зүгээр суусаар байгаад залхуу болчихсон өт ноднингийнхоо өргөснийг нэмж ахиулах нь битгий хэл амьсгаа нь бөглөрчих гээд юу ч өргөж чадсангүй.

	Харин шоргоолж өөрөөсөө хагас зуу гаруй дахин хүнд юмыг дажгүй өргөж дэлхийн хамгийн хүчтэн цолыг хүртжээ.



	




	ШИЙТГЭЛ

	 

	Бөжин их залхуу юм гэнэ. Нөхөд нь:

	— Үндэс ух. Холтос мэр. Өвлийн хүнсээ зэхээч! гэхэд

	— Яршиг! Шүд муухай болчихно гээд юу ч хийлгүй эрхэлж суудаг байв.

	Гэтэл туулайн шүд дандаа юм мэрж байхад зохилдоод бусад амьтныхтай харьцуулахад маш хурдан ургадаг онцлогтой юм гэнэ. Өнөөх бөжингийн шүд нэг мэдэхээ нь хэвийн хэмжээнээс бүр хэтрээд дээд доод хоёр шүд нь зөрөөд ургачихсан байжээ. Юм идэх нь байтугай амаа ангайлгаж ч болохгүй болчихсон гэнэ. Ийм гайтай хэрэг гэж байх уу даа!



	




	ЭРХ ХЭЭР УНАГА

	 

	Хоёр хөөрхөн хээр унага байжээ. Хоёулаа ижилхэн зүстэй, хоёулаа тун ч хөөрхөн. Бас ихэр юм шиг адилхныг яана. Ганц гэм нь гэвэл нэг нь жаахан эрх юм гэнэ. Эрхэлсээр байгаад эрдэм ном сурах гэж мэрийдэг ч үгүй байжээ. Харин нөгөө найз нь их ажилсаг болохоор хүүхдүүдийн заасан бүгдийг уйгагүй оролдож сураад, бүр сүүлдээ циркт тоглож үзэгчдийн хайр талархал хүлээжээ.

	Эрх хээр нэг удаа найзынхаа тоглолтыг хараад их атаархаж л дээ. Өөрөө юу ч сураагүй мөртөө,

	— Өө, би ч чадах л юм байна. Хэцүү юм ер алга. Маргааш чиний оронд нэг тоглоодохъё гэж онгирчээ.

	Тэгээд найзынхаа оронд циркт яваад орчхож. Адилхан болохоор үйлчлэгч түүнийг анзааралгүй оруулчихсан байх л даа. Гэтэл шившгээ тарих нь тэр ээ. Багачууд түүнийг ичиж уйлтал нь шоолж танхимаас хөөж орхижээ. Эрх хээрийг найз нь аргадан:

	— Хоёулаа дасгал сургууль хийж байгаад хамт тоглоё. Сайн бэлтгэхгүй бол болохгүй шүү дээ, за юу? гэв.

	Тэр дутагдлаа лав ойлгосон байх аа. Нулимсаа арчингуутаа толгой дохиж харагдана билээ.



	




	ХҮРЗ ЯАГААД ЗЭВРЭВ?

	 

	Торой хүрз олсон юм байж. Нөхөд нь гайхан сонирхоход:

	— Энэ бол газар хагалдаг машин байгаа юм. Надад хөндий дүүрэн тариа ургуулж өгөх болно! гэж чухам яаж хэрэглэдгийг нь өөрөө ч мэдэхгүй мөртөө онгирон өгүүлээд,

	— Үүнээс хойш би та нар шиг алганы чинээ газарт манжин тарих гэж хаваржин газар хадарч шавартай зууралдахгүй дээ гэж гайхууллаа.

	Бусад амьтад тариа тарих гэж цөмөөрөө л чадах чинээгээрээ мэрийж байв. Хамгийн гол нь тэд тун ч эвтэй найртай ажиллана. Баавгай мод бутыг булга татан, чулууг нь ховхолж зөөн, талбайгаа цэвэрлэв. Гахайнууд нэг бригад болоод газраа хагалж тун ч гавшгай ажиллав. Харин өнөөх торой л хувиа хичээгээд ажилд огт оролцсонгүй.

	Үр суулгах нарийн чимхлүүр ажлыг шувуунууд яаж ийгээд амжуулав. Ургацаа байнга усалж, хамгаалж байх үүргийг Заан гуай хариуцав. Харин зэрлэгийг нь зулгаах даалгавар хулгануудад оногдсон нь тун оносон байна. Нуугаад яах вэ, урьд нь тэднийг тариа сүйтгэгч гэж ад үздэг байсан билээ. Тийм муу тал байсан нь үнэн. Гэвч тэд тэр муу зуршлаа аль хэдийнээ орхисон ажээ. Гэтэл торой “хэзээ надад хөндий дүүрэн тариа ургуулж өгөх бол” гэж өнөөх хүрзээ горьдон харсаар л суув.

	Зун өнгөрч намар боллоо. Бусад амьтад элбэж хамжаад зөндөө их ургац хурааж хэн, хэнээ гомдоолгүй хувааж авчээ.

	Торой л хов хоосон хоцорсон гэнэ. Өнөөх хүрз нь бүр зэвэрчихсэн байлаа.



	




	ХАМААТАН САДАН

	 

	Бөжин биеэ их тоодог байлаа. Нэг удаа ойрын зайн гүйлтийн тэмцээнд түрүүлснээс хойш л тийм болчихсон гэнэ лээ.

	— Би өсөөд ботго шиг ханхар том болж гурван тэн ачаа тээгээд гурван говийг дажгүй туулдаг болно доо гэж сав л хийвэл сайрхан ярьдаг байжээ. Нөхөд нь дутагдлыг нь хэлэхээр тоох ч үгүй: 

	— Би чинь ботгоны хамаатан садан байхгүй юу. Харж байна уу, миний хамар их адилхан байгаа биз гэдэг байв.

	Ботгоны ойрын төрөл гэдгээ батлахын тулд бөжинд зөвхөн хамраараа төстэй байх нь чамлагдаад болж өгсөнгүй. Тэгээд зүв зүгээр байсан хөөрхөн шөмбөгөр хошуундаа мэс засал хийлгэж сэтэрхий уруултай болж авчээ.


Түүнээс хойш олон жил өнгөрөв. Ботго өсөөд туг ширээ бөхтэй, эдэлгээ даахдаа гарамгай сайн ат болжээ. Гэтэл бөжин аль хэдийнээ хөгшин туулай болчихсон хэр нь өнөөх л атигар жижигхэн хэвээрээ өтөлчихсөн байлаа.

	Хөөрхөн бөжин байх үедээ тийм муухай дутагдал гаргасандаа ичээд туулайнууд түүнээс хойш юм л бол бусдаас нуугдаж бутан дотор хярдаг болчихсон юм гэнээ.



	




	УРТ ХОШУУ

	 

	Хүүхдүүд ээ, би та нарт торойнд тохиолдсон бас нэг явдлыг ярьж өгье. Тэр торой байна шүү, их залхуу, бас тэгээд жигтэйхэн ховдог юм гэнээ. Тавиур дээр байгаа нөхдийнхөө хоолыг идчих юмсан гэж ховдоглон хардаг ч, хүзүү нь хөшчихөөд хүрч чадахгүй тул дэмий л шүлсээ залгин:

	— Хр-р, хр-р, урт хошуутай ч болоосой гэж гуниглан боддог байжээ.

	Тэгээд амьтны үүлдэр сайжруулагч нэрт эрдэмтэн Оюунтүлхүүр дээр очиж намайг урт хошуутай болгож өгөөч! гэж гуйжээ. Өглөө нь торой сэрээд толинд хартал яг л түүний санасанчлан ээтгэр хоншоор нь сунаад бараг алд хэрийн урт болчихсон байна гэнэ шүү. Торой ч баярлахдаа:

	— Ээ гялай, ээ гялай гэж ирээд л баахан цовхчиж, тонгочиж эв хавгүй орилж гарчээ. Амьхандаа бол бүжиглэж байгаа царай нь тэр байж.

	За тэгээд түүнээс хойш торой санасандаа хүрч нөхдийнхөө хоолыг ер санаа зовсон янзгүй хулгайлаад идчихдэг болж гэнэ. Бүр сүүлдээ биеэ тоож,

	— Би ер нь энэ муусайн гахайн байранд суух нь зохимжгүй хэрэг. Заантай төстэй юм чинь тэдэнтэй хамт амьдрах нь зүйтэй гэж шийджээ. Амьтны хүрээлэнд очиж:

	— Би та нарын холын хамаатан садан байгаа юм. Хамт амьдардаг хэрэг ээ хө. Төвөгшөөхгүй юм байгаа биз дээ, найзууд аа! гэв.

	Тэгээд зааны тугалхантай нэг өрөөнд суух болов. Ажилч даруу заанууд өдөржин завгүй хөдөлмөрлөдөг байв. Хөөрхөн тугалхан хүртэл өөртөө тохирсон ажилтай. Зуны халуунд бусад нөхдөө усаар шүршин сэрүүцүүлж тусалдаг байв. Гэтэл торой өдөржин хурхирч хэвтдэг мөртөө бяцхан найзынхаа хоолыг ичих ч үгүй идчихдэг байлаа.

	Нэг өдөр амьтны хүрээлэнд гахайнууд айлчилж иржээ. Урт хошуут бас өөрийгөө заан шиг бяртай гэж боддог байж л дээ. Эд нарт ер нь бяр чадлаа харуулъя байз гэж бодож гэнэ. Тэгээд заануудын өргөж зөөж байсан юмнаас хамгийн жижгийг нь үүрээд аахилж уухилан алхаж явтал... байдаггүй ээ, хошуундаа тээглээд бүдэрчих нь тэр ээ. Босоод харсан чинь, өнөөх гайтай урт хошуу нь хугараад уначихсан байдаг байгаа. Заанууд тойрон зогсоод,

	— За за, болж болж! Бидний хошуу хулгай хийхийн тулд биш ажил хөдөлмөр хийхэд зориулагдсан юм шүү дээ гэж шоолон инээлджээ.



	




	ХҮСЭЭГҮЙ ТАНИЛ

	 

	Пингийн шалан дээр өөхний бяцхан цөвдөл уначихсан байжээ. Хулганууд түүнийг хараад хорхой нь хүрэвч өдөр байсан тул авч нэг л зүрхлэхгүй шөнө болохыг хүлээж байв. Гэтэл нэг гөлчгий «Хэрэв шөнө болговол энэ сайхан амтат зуушийг бүгдээрээ тэгш хуваах болно. Одоохон ганцаар очиж хүртдэг хэрэг ээ» гэж хар муу санаандаа харамлан боджээ.

	Нөхөд нь хориглоход тэр бас хэрдээ онгироо гайхал байсан тул:

	— Энэ дэлхий дээр би юунаас ч айдаггүй! гэж бардамнан өгүүлж гэнэ.

	Гөлчгий тэгээд олзоо яг шүүрэн аваад эргэтэл нэг их хурц хумстай, хүчтэй амьтан нуруун дээрээс нь чанга базаад авчээ. Эрэлхэг гөлчгий хэдийгээр айхавтар өвдөж байсан боловч сүрхий нэрэлхэж,

	— За байз уу, надтай ингэж их танимхайрдаг чинь хэн байдаг сан билээ?! гээд эргэн хартал... уртаа гэгчийн сэрвийсэн хэдэн сахал, мэлгэр том хоёр ногоон нүд л зэрвэсхэн харагдаад өнгөрсөн гэнэ лээ.



	




	ДУДРАНГИЙН ЧИХ

	 

	Эртээ урьд цагт юм байх. Уул тал, ой хөвч анир чимээгүй гунигтай дүнсгэр байдаг байлаа. Ухаант Оюунтүлхүүр энэ гунигт байдлыг арилгахаар шийдэж ан амьтанд хэл яриа, дуу заах сургууль байгуулжээ.

	Оюунтүлхүүр багшийн заасан хичээлийг бүх амьтад тун ч амархан сурчээ. Ялангуяа шувууд бүр ч түргэн сурч сургуулиа онц дүнтэй төгсөцгөөсөн гэнэ лээ. Байгаль дэлхий ч уяран сэргэж, ой хөвч ногоорон, цэцэг навч дэлгэрэн, гол горхи шуугин шаагиад үзэсгэлэнтэй сайхан болоод иржээ.

	Гэтэл ганцхан дудран л юм сурах янзгүй гэнэ. Тэр үед дудран унага шиг хөөрхөн байсан тул бүгд л өхөөрдөн магтдаг байж. Дудран сүүлдээ биеэ тоож “Би ийм хөөрхөн юм чинь эрдэм сураад ч яах юм бэ” гэж бодох болсон юм байх. Оюунтүлхүүр багш ч түүнд юм сургах гээд цөхрөнгөө баржээ. Хичээлдээ ч очилгүй өдөржин тачигнатал хурхирч хэвтдэг болжээ. Ямар ч хичээл заасан тэр зөвхөн толгой сэгсэрнэ. Сайн гэсэн ч сэгсэрнэ, муу гэсэн ч сэгсэрнэ. Түүнээс хойш илжиг юм л бол толгойгоо сэгсэрдэг болчихсон гэдэг.

	Нэг мэдэхэд шалгалт ч тулчихсан юм байх. Шалгалтын сонин гэвэл бас их хөгтэй гэж байгаа. Ариун цэврийн талаар базаахгүй байдгаасаа болоод торой хамгийн түрүүнд дунд дүн авчхаад ангиас урамгүйхэн гарч ирэв. Гавар хичээл эхэлсэн эхний өдрөөс л гуйсаар байгаад ботготой хамт суудаг болсон юм. Ботгоны үүгээр түүгээр бултганан шагайж, будаа идэж орхиод хэнэг ч үгүй сууж байдаг байв. Гэтэл яг шалгалт дээр тэр булхай нь илэрчээ. Бас балчир сармагчин сахилга батаар дульхан байдгаасаа болоод дүнгээ бууруулж орхижээ. Гурав дахь тахир “гурвын” эзэн тэр болов.

	Бяртай болохоор нь ч тэгсэн юм уу, бамбаруушийг толгойлогчоор сонгосон юм байж л дээ. Гэвч үнэнийг хэлэхэд тэр, өглөө заасан хичээлээ үд гэхэд аль хэдийнээ мартчихсан тууж явдаг байв. Бамбарууш маань шалгалтад золтой л онхолдчихсонгүй, урамгүйхэн гарч ирэв.

	За яах вэ, дунд дүн авагчдыг яая гэхэв гэж бодъё. Гэтэл нөгөө дудран ангийнхан дотроо ганцаараа дэгээ хоёрын эзэн болж хөгөө тарих нь тэр ээ.

	Нөхөд нь түүнийг шоолж гарлаа. Бамбарууш тэр үед дунд авсандаа жаахан ууртай ч байсан юм уу, түүнийг хоёр чихнээс нь шүүрч аваад мушгиж орхижээ. Дудран өвдсөндөө “Оо-ёо-ёо-оо” гэж байдаг чадлаараа орилон уучлалт гуйжээ. Түүнээс хойш илжигний чих ийм урт болчихсон гэдэг шүү. Бас байсхийгээд л том чихээ дэлбэгнүүлэн толгойгоо сэжлэн байж орилдог болчихсон юм гэнэ лээ.



	




	ОЙН ТҮГШҮҮР

	 

	Гахай гуайн шүд гэнэт өвдөж ойд түгшүүр зарлалаа. Ядаж тоншуул эмч тэр үеэр холын ууланд байдаг найзтайгаа холбоо барихаар явчихсан тул олддоггүй гэнэ. Тэр морзоор сайн цохиж чаддаг тул холбоочны үүргийг давхар гүйцэтгэдэг байж л дээ. Эмчийг залж ирэхээр буга явав. Хөөрхий гахайд туслах гэж бүгдээрээ л чармайна. Чандага чихэр өвсний үндэс, хэрэм цөмсөн самар авчирсан боловч ер нэмэр болсонгүй. Үнэг хамгийн түрүүнд шогшиж ирээд:

	— Эвий, хонгор хайрт найз минь! Зориг тэсвэр л хамгаас чухал байдаг юм шүү. Чинийхээ зовлонг хуваалцахын тулд би өчүүхэн амиа ч зориулахад бэлэн байна гэж шарвалзаж гэнэ. Бас ганц хоёр дусал нулимс унагахаа ч мартсангүй. Гэтэл үнэг гэртээ зөндөө их шүдний эм нөөцөлчихсөн байсныг яана. Чоно баахан чөмгийн булуу авчраад:

	— Яс мэрээд үз хө. Нохой бид хоёр үүний ачаар хэдэн муу ярзгарынхаа өвдөж зовоохыг огт үзсэнгүй. Лав нэг нууц бий байх гэв. Баавгай нэлээн сүүл хэрд аахилсаар орж ирээд хөлсөө залхуутайхан арчих зуур:

	— Шууд булга татаад хаячихаас дээр юм бий гэж үү дээ. Хэрэв тэгвэл өвгөндөө хэлээрэй! гэв.

	Үен хүртэл өвөлд нөөцөлсөн жаахан хүнснээсээ илүүчилсэн бололтой оготнын хаа гуя хоёр сугавчилсаар орж ирээд:

	— Чи мах огт амсдаггүй шүү дээ. Мэдээж хэрэг мэдрэлийн ядаргаа л туссан байх. Жаахан шөл хийгээд уучих гэж ээрэн байж час часхийн шулганав.

	Гэтэл яаж түүнд заяасан юм бол доо гэмээр хав хар нүүртэй, ув улаан нүдтэй хэрээ сэмхэн нисэж ирээд чихэнд нь шивнэх гэсэн боловч үргэлж хашхирч гуаглаж сурчихсан болохоор хахир муухай дуугаар:

	— Мөнхийн ус олж ирлээ. Шалавхан уучих. Цаадуул чинь гуйгаад салахгүй. Ховор болохоор түвэгтэй байдаг юм. Уучих, уучих! гэж яаруулав.

	Гэтэл тэр нь хор байсныг яаж ч мэдэх билээ дээ. Гахай гуай арай чүү өндийгөөд “Баярлалаа найз минь! Чи дахиад хоёр зуу наслаарай!” гээд түүнийг нь яг уух гэтэл... гахай их азтай юм аа. Холч хурдан буга ойн чөлөөгөөр давхин гарч ирээгүй бол ч өнгөрөх байлаа.

	Хар муу санаа нь биелэхгүй болж, хэрэг бишдэж байгааг гадарласан улай хүсэгч гайхал бушуухан нуугдаж амжжээ. Тусч буга тоншуул эмчийг арай чүү амжиж олоод залж ирсэн хэрэг байж.



	




	ХАР ЦАГААН ХОЁР

	 

	Гахайн шүд өвдөх үеэр хар муухай хэрэг нь илэрч ойд амьдрах нүүргүй болсон хэрээ алс холын шинэ нутагт сэмхэн оргож очоод бас л гай тарьж эхэлсэн байна. Тэр чонотой найзалж, түүнд газарчилж өгдөг болсон гэнэ. Ямар нэг ан амьтан явахыг хараад улай хүсэгч:

	— Гуаг гуаг, энд таны өдрийн зоог байна. Наашаа бушуухан ир! гэж чононд дохио өгдөг байв. Гэтэл чоно хэрээ хоёрт олз омог олдохгүй болжээ. Хэрээний энэ муухай занг хүүхдүүд аль хэдийн мэдчихээд үзэгдсэн дор нь хашраадаг байв. Энэ муухай хар царайнаас минь л болоод байна даа гэж тэр бодож гэнэ. Тэгээд үнэг эгчдээ очив. Үсчин үнэг түүнийг цав цагаанаар будаж өгчээ. Одоо намайг хүүхдүүд огт танихгүй. Хун шувуу гэж андуураад анзаарахгүй тоглож байхад нь хариулж яваа хургыг нь хулгайлна даа ха, ха, ха гэж баярласан ч гэж жигтэйхэн. Ууланд түмэн хөөрхөн хурга бэлчиж явахыг хараад хэрээ сурсан зангаараа:

	— Саарал ах аа. Тэнд олон хурга бэлчиж явна. Хургаа хариулсан хүүхдүүд нь жалганд тоглоод бид хоёрыг анзаарах сэхээ ч алга гуаг, гуаг! гэж хашхиртал... соргог хүүхдүүд түүнийг өнгө зүсээ хэчнээн хувиргалаа ч танилгүй яах вэ дээ.

	Энэ удаа хүүхдүүд хэрээ, чоно хоёрыг хоёулыг нь ганц ганц буудаад л нам унагаж орхисон гэнэ. Хар муу үйлстний зорьсон хэрэг хэзээ ч бүтэх тавилангүй юм чинь дээ!


ОСОЛТОЙ ГОЁЛ

	 

	Хүүхдүүд ээ, энэ өгүүллэгийн үйл явдал яаж төгссөнийг та нар бодож олоод өөрсдөө зохион бичиж төгсгөх юм. Өөрөөр хэлбэл, энэ өгүүллэгийг би биш та нар зохиох юм шүү дээ. За одоо би чухам ямар үйл явдал болсныг ярьж өгье!

	Зараа нэг өдөр туулайны арьсыг гуйж өмсөөд явж байж гэнэ. Тэр өргөст зузаан дээлээ голж хааяа ингэж хөршийнхөө дээлээр гоёх дуртай юмсанжээ. Тэгээд явж байтал нэг могой тааралдаж. Өнөөх могой түүнээс ер айсан янзгүй бутны сүүдэрт хээв нэг хэвтэж байхаар зарааны уур хүрч:

	— Муу гулжгар урьд нь намайг харангуут л зугтдаг сан. Өнөөдөр бү-бү-рр айх нь битгий хэл тоох ч үгүй байна гэнэ ээ! Тэгвэл хохь нь л биз. Чамайг үдийн зоог болгоно доо би! гэж занан өгүүлээд сурсан зангаараа үсэрч очоод дээр нь өнхөрч орхижээ...

	Ийм л нэг явдал болсон юм. Та нар сайн бод. Зараа чухам яасан бол?



	




	ЭВЭРТЭЙ ЧОНО

	 

	Улаанбаатар хотын зоопаркт туулай нөхдийнхөө хамт айх аюулгүй амар жимэр амьдрах болжээ. Аргагүй шүү дээ. Бүх амьтад хамтарч барьсан тохилог сайхан байрандаа эвтэй найртай суудаг болсон юм чинь!... Түүгээр ч барахгүй туулай нэлээн эрх мэдэлтэй болсон гэж байгаа.

	Ер нь энд зүгээр суугаад байдаг амьтан нэг ч үгүй. Бүгдээрээ л авьяас чадлын хэрээр эрхэлсэн нэг ажилтай. Гэхдээ хэний ч шахалт шаардлагаар биш шүү. Ариун цэврийн хувьд базаадаггүй байсан торой хүртэл нэр хүндтэй сайн цэвэрлэгч болсныг бод л доо! Урьд зарим амьтан нэгэндээ дээрэлхдэг байсныг нуугаад яах вэ. Жишээ нь, бар гуайгаас эмээдэггүй амьтан байсан гэж үү. Гэтэл одоо бар гуай амьтны хүрээлэнгийн дэргэдэх асрамжийн газрын даамал гэж байгаа. Сармагчин авгай хүртэл түүний зөвлөгчөөр томилогдсоноос хойш тун ч завгүй байдаг болжээ.

	Гэтэл чоно л гав ганцаар хээр тэнэж явлаа. Сүүлдээ бүр ганцаардаж ядраад аргаа барахдаа нэг өдөр амьтны хүрээлэнд хүрч иржээ. Чоно амьхандаа бас "Энэ толгой мөрөн дээр байсан цагт би л туулайнаас хоол гуйхгүй” гэж их л сэхүүн бодож явсан гэнэ. Гэтэл аргагүй бууж өгөхөөс өөр зам байсангүй бололтой. Яг орох гэтэл жижүүр анааш ер халгаасангүй.

	Түүний хүсэлтийг сонсож зөвлөлдөхөөр амьтад яаралтай цугларав.

	— Би л лав зөвшөөрөхгүй. Энэ дээрэмчин миний янзагыг... гэж бор гөрөөс уйлагнахад:

	— Чамаас болж би олон нөхдөөсөө хагацсан. Ямар нүүрээрээ чи энд ирэв. Одоохон тонил! гэж буга уурсан өндөлзөв.

	Чонын учруулсан гайгаас болж хэлмэгдээгүй амьтан бараг алга бололтой. Бүгдээрээ л түүн рүү давшилж гарав. Бодон гахай балиус шиг хурц хоёр соёогоороо хадрахаар дайрахад нь баавгай арай чүү ятгаж тайвшруулав. Энэ байдал даамжирвал чононд бүр ч муу юм болох төлөвтэй болоод ирэв. Баавгай, бар хоёр л нэг их юм хэлэхгүй байхыг бодоход хэлмэгдээгүй юм байна гэж үзэж болох ажээ. Чоно цурхиран уйлж:

	— Хээр гав ганцаар тэнэж ядарсан намайгаа өршөөгөөч дээ! Үүнээс хойш тийм бузар хэрэг үйлдэхгүй! гэж тангараглана. Хэзээний өрөвчхөн сэтгэлтэй туулай бүгдийг аргадан тайвшруулж:

	— Нөхөд өө! Дутагдлаа засаж чадвал урьдын хийсэн хэргийг нь уучилж болох юм биш үү? Юу ч гэсэн байдлыг нь хэдэн хоног ажиглая гэлээ. Бар:

	— Ээ дээ, мэдэхгүй, туулай минь! Ялангуяа чамд бүр ч осолтой юм биш үү гэхэд,

	— Зүгээр ээ! Би ийм олон нөхдийнхөө дунд байхад чононоос юу гэж айх билээ гэлээ. Туулайн саналыг тэд удтал шүүн хэлэлцээд татгалзсангүй.

	Чоно тэгээд үдийн хоолонд орлоо. Ахлах тогооч гахайн хийсэн хоолны амттайг яана аа. Үйлчлэгч үнэгний хөнгөн гавшгайг ч магтаад баршгүй. Тэр амьдралдаа ийм сайхан хоол ер идэж үзээгүй байлаа. Гэвч чоно ядарч зүдэрснээ дөнгөж сая гайхан, уйлж тангараглаж байснаа аль хэдийн мартчихсан байв. Түүний ховдог зан хэвээрээ байжээ. Хоёр, гурав, дөрвөн ч таваг хоол идэж орхив. Бяцхан бөжингөөс ч бас илүүчлэв. Тэгнэ ээ тэр, чононд итгэхэд хэцүү дээ! Улам давраад нэг таваг хоол сэмхэн өвөртөлж орхив. Гэтэл халуун шөл биеийг нь түлчихжээ. Чоно сандран цовхчин орилж гарлаа. Бүгдийн шившиг болох нь тэр ээ. Энд байх нүүргүй болсон чоно ичсэндээ эргэж ч харалгүй ум хумгүй зугтан зайлжээ.

	Чоно тэгээд дахиад л гон бие гозон толгой амьтан хээр тэнэж явав. “Түй, гуйгаад оруулахгүй бол заль мэх хэрэглэж нэвтэрч орхиод эв нэгдлийг нь бусниулчихъя” гэж тэр хорсон заналаа.

	Бас л нэг муу арга бодож олжээ. Хөсөр хэвтсээр байгаад өгөрчихсөн аргалийн эвэр олж аваад баг хийж өмслөө. Маргааш нь тэр гэмгүй царайлсаар дахиад л хүрч ирэх нь тэр. Үдийн халуун нар төөнөж байсныг ч хэлэх үү тэр өдрийн жижүүр шар шувууны нүд муудсаныг ч хэлэх үү, нарийн сайн шалгаж чадаагүйг нь далимдуулаад нэвтэрч орхилоо. Аргаль гуай ядаж энэ үеэр дэлхийн үзэсгэлэнд оролцохоор яваад эзгүй байсан юм байж.

	Ер нь ямар нэг муу хэрэг таригчид иймэрхүү өө сэв анддаггүй хойно доо. Маргаашаас нь эхлэн байсхийгээд л юм алга болчхоод байх болов. Урьд нь энд ийм эвгүй явдал нэг ч удаа гарч байгаагүй юм чинь. Нэрт мөрдөгч банхарт хулгайчийг илрүүлэх нэг ярвигтай ажил оногджээ. Мөрийг нь мөшгөөд үзэхээр аргалийн суудаг байранд тулж ирээд л арилчихна. Гэтэл бас нэг хачирхалтай юм гэвэл ойрноос аргаль гуайн зан авир санаанд оромгүй хувирч бусдыг байсхийгээд л гомдоодог болсон явдал байв. Даргар эвэрт сав л хийвэл заан гуайг муучлах болжээ.

	— Энэ заан бол хөшүүн хойрго, хүйтэн цэвдэг сэтгэлтэй амьтан. Агуулахаас алга болсон хурганы махыг тэр өөрөө хумсалснаас зайлахгүй. Үүнийг шалавхан хөөх хэрэгтэй! гэж ярилаа. Бас ичих ч үгүй хэлсэн нь:

	— Хэрэв надад өндөр итгэл найдвар хүлээлгэвэл би агуулахын нярвын ажлыг заанаас илүү сайн хийж чадна даа ха, ха, хэ...

	Гэвч чонын хүсэл бүтсэнгүй. Бүх амьтад “Аргаль биеэ тоож байна!” гэж тал талаас нь зэмлэлээ. Удам судраасаа их даруу зантай аргаль өөрөө бол яалаа гэж ингэж нэрээ хөөдөх вэ дээ.

	Булавч бултайна гэдэг шүү дээ. Нэг өдөр журам сахиулагч заан гуай, банхар хоёр эргүүл хийж явлаа. Шинэхэн орсон цасан дээр гарсан нэг мөр яван явсаар агуулах руу орчихсон байна гэнэ шүү. Тэр мөрийг мөрдсөөр хойноос нь ортол... Тэгнээ, тэр! Яг хулгай хийж байхад нь барьж авчээ. Даргар эвэрт гайхал зугтах гэж тийчгэнэж байхдаа өмссөн багийнхаа унахыг ч мэдсэнгүй. Өнөөх багийн цаанаас чухам хэн гарч ирсэн гэж санана аа!

	Уршигт муу чоно огт гэмгүй хөөрхий аргалийн нэр төрийг хэчнээн гутаав даа? Одоо л бүгдэд тодорхой боллоо. Ашгүй, энэ үеэр аргаль гуай ч өөрөө дэлхийн үзэсгэлэнгээс буцаад ирчихсэн байв.

	Баавгай, бар хоёр чоныг дөрвөн мөчөөс нь барьж аваад, амьтдын хүрээлэнгийн хашаа давуулан шидэж орхив. Мэхт мэхэндээ гэдэг энэ дээ!



	




	БААВГАЙНААС АЙДАГГҮЙ...

	 

	Дорж хөдөө айлчлан очоод айлын охин Цэцгээд цанаар гулгахыг зааж өгөхөөр арынхаа хөтөл өгсөн алхаж явав.

	— Чи баавгайнаас айх уу? гэж асуухад,

	— Айлгүй яах вэ, гэж Цэцгээ үнэнээ хэлэв.

	— Би айхгүй ээ! Баавгай ирлээ ч зугтчихна. Гүйцэгдэхгүй л дээ гэж Дорж их л зоригтой өгүүлэв. Тэр сайн гулгадаг болохоор Цэцгээгээс түрүүлэн хөтөл дээр гарснаа гэнэт:

	— Баавгай! гэж муухай хашхирсаар буцан гүйв. Сандарсандаа болоод өрөөсөн цанаа, хүзүүний ороолтоо, бас бээлийгээ ч гээчихсэнээ анзаарсангүй. Дорж тэр чигээрээ эргэж ч харах сэхээгүй гүйсээр гэрийнхээ хажууханд очоод сая эргэн харвал Цэцгээ түүний цувуулан хаясан юмсыг барьсаар хүрч иржээ.

	Хүүхдүүд ээ! Доржийн айсан өнөөх сүртэй айхавтар баавгай гэдэг нь байна шүү, ямар амьтан байсан гэж санана аа. 

	Хөтөл дээр нэг сарлагийн бух гарч ирээд гайхсан мэт жаахан харж зогссоноо хээв нэг алхалсаар уруудан ирж байгаа харагдлаа.



	




	ИД ШИД ГЭЖ ҮҮ?

	 

	1

	 

	Аливаа нууцын эрэлд мордох зөнч сониуч бодол хүүхэд бүрийн сэтгэлийг эзэмдэж байдаг хойно доо. Манай хөрш Чинбаяр хүүд тохиолдсон явдал чухам үүнээс л эхэлсэн юм.

	— Хүүхдүүд ээ, энэ дэлхий дээр хамгийн бяртай амьтан юу вэ?

	— Баавгай! 

	Магад ч үгүй. Гэхдээ л энэ алдрыг хэний ч нүдэнд үл өртөм бяцхан шоргоолж яах аргагүй хүртэх эрхтэй юм шүү. Яагаад гээч! Яагаад гэвэл биеийнхээ жингээс 52 дахин хүнд ачааг дажгүй өргөөд явдаг амьтан гэвэл түүнээс өөр хаана ч байхгүй ээ. Гэтэл ойн майга бор гайхал байна шүү, шоргоолжинд тун ч их дуртай юм гэнэ ээ.

	 

	2

	 

	“Баавгай яагаад заавал шоргоолжоор хооллох дуртай байдаг юм бол? Түүнийг зооглосоор байгаад бяртай болчихсон юм биш биз. Тэгвэл шоргоолжноос гэнэт их бяртай болгодог эм гаргаж авч болохгүй гэж үү?"

	Ийм нэгэн бодол Чинбаяр хүүгийн сэтгэлээс гарахгүй өдрийн бодол, шөнийн зүүд болсоор удаж гэнэ. Энэ хүү нийслэлийн нэгэн сургуулийн нэгдүгээр ангид сурдаг юм. Тэр хүндийг өргөгч тамирчин болохыг аль хэдийнээс мөрөөдсөн юм л даа. Саяхан нэг тэмцээнд ангийнхаа найз Доржид ялагдаагүй бол сургуулийн аварга болчих байсан юмсанж.

	 

	3

	 

	Тэгээд хүү шоргоолжны нууцыг олох гэж үүрэн дээр нь өнждөг болжээ. Нуулгүй хэлэхэд тэр урьд нь амьтан судлалын хичээлд тийм ч сонирхолтой биш байлаа. Харин одоо бол шал өөр болжээ. Өнөөх салж өгдөггүй байсан “гурвын” тоо сурлагын хүснэгтээс сураггүй арилж оронд нь “тавын” тоо л дурайх болов. Энэ ч сайн хэрэг. Гэхдээ л Чинбаярын мөрөөдөл үнэхээр биелэх зүйл мөн гэж үү? Ээ мэдэхгүй! Хүүхдүүд ээ, та нар ч гэсэн сайн бодоод үз.

	 

	4

	 

	Хуруун чинээ том шоргоолж үзсэн хүн байна уу? Үзсэн хүн бараг байхгүй байх аа. Гэтэл байдаг юм байна лээ. Байдаг ч гэж дээ, тийм том, бараг эрхийн чинээ том шоргоолжийг манай Чинбаяр гаргаад авчихсан байхыг би харсан юм. Шоргоолж чихэрт жигтэйхэн дуртай юмсанжээ. Чинбаяр шилэн саванд баахан шоргоолж хийж авчраад хэдэн хоног сахраар тэжээсэнд өнөөдүүл нь тийм том болцгоочихсон гэнэ. Чинбаяр түүнийгээ надад сонирхуулан үзүүлэхэд нь миний айдас хүрснийг яана. Өөрөө бол айх нь битгий хэл тоох ч үгүй инээж суусан юм шүү.

	 

	5

	 

	Хүү өнөөх шоргоолжнуудаасаа хүрэн өнгийн шингэн зүйл гаргаж авлаа. Чухам ямар бодис байгааг Чинбаяр өөрөө битгий хэл би ч сайн тааварлаж чадахгүй л байсан юм шүү дээ.

	— За энэ ч өнөө шидтэй эм мөн дөө. Яах аргагүй мөн. Ээ гялай! Ямар амттай байдаг бол? Бяртай л болж байвал муухай амттай байсан ч яадаг юм! гэж тэр бодов.

	 

	6

	 

	Тэгээд хичээлээсээ ирэнгүүт аав ээжээсээ нууж байгаад өнөөхийгөө бүгдийг нь сэмхэн уучихсан юм байж. 

	Хүүе та минь, сүйд боллоо. Аюул! Бушуулаарай! Түргэн тусламж дуудаарай!

	Тэр шөнө бид нар цөмөөрөө л сандран, байдаг бүх арга чаргаа барлаа. Хүү ухаан алдан уначихсан байлаа. Ээж, аав нь ойрхон байсан тулдаа харин азтай шүү. Эмнэлгийн тусламж авалгүй удсан бол яах ч байсныг бүү мэд. 

	Эмч “хордлого” гэж онош тогтоов.

	 

	7

	 

	Одоо яах вэ. Зорьсон хэргээсээ няцах уу? Үгүй ээ. Манай Чинбаяр бол тийм халшрамтгай хүүхэд биш. Гэхдээ бас учир бий! Зөв юмны төлөө бол зорьсон хэргээсээ ухрах шиг гутамшиг байхгүй.

	Энэ явдлын тухай сонссон аавынх нь танил академич Хаян гуай түүнийг ирж уулзахыг хүсжээ.

	— Чиний гол муу зан бол нөхдөөсөө, багшаасаа асууж зөвлөсөнгүй, өөрөөр хэлбэл, биеэ тоосон явдал гэж эрдэмтэн зэмлэнгүй өгүүлснээ шүүгээнээсээ нэгэн хар хүрэн өнгөтэй үрэл гаргаж,

	— Би ч бас шоргоолжны талаар хорин жил судалгаа хийж байгаа хүн. Чиний хүсээд байгаа эмийг аль хэдийнээ гаргаад авчихсан юм гэв. Хүү тэсэж чадалгүй яаран өндөлзөж:

	— Хаян ах аа, надад... надад өгөөч! гэж тэсгэлгүй гуйхад; .

	— Болох л юм. Гэхдээ урьдаар хоёулаа болзол тогтооё. Нэгд, энэ бол маш нууц. Хоёрт, чи энэ өдрөөс эхлэн бэлтгэл дасгал хий! Уух цагийг нь болохоор би хэлнэ гэв.

	 

	8

	 

	Тэгээд Чинбаяр хүндийн өргөлтөөр дасгал хийх болов. Бэлтгэл дасгалаа тун ч уйгагүй хийдэг байв. Өвгөн эрдэмтэн өөрөө залуудаа сайн тамирчин байсан болохоор хүүд өгөх зөвлөгөө нь тун ч үнэтэй байлаа.

	 

	9

	 

	Бэлтгэлээ хийгээд л байж, хийгээд л байж. Хийх тутам өсөж, бяртай болж байгаагаа тэр өөрөө ч анзаарсангүй. Өнөөх эмийг уух сан гэж тэсэж ядан хүлээхийг яана. Гэтэл эрдэмтэн хяссан юм шиг, “Болоогүй ээ” гэдэг байв. Тэг тэгсээр өвлийн амралт дуусаж хавартай золгов.

	 

	10

	 

	Нэг өдөр Хаян гуай гэртээ урьжээ. Бөөн баяр! Маргааш ядаж тэмцээнтэй байсныг ч хэлэх үү. Академич өнөөх хүсэл болсон үрлээ гаргаж:

	— Уу хүү минь, бүгдийг нь уучих. Маргааш чи хэнд ч дийлдэшгүй аварга хүчтэн болсон байх болно гэлээ.

	 

	11

	 

	Тэмцээн эхэллээ. Санаа дагаад тэр үү, улам ч бяртай болчихсон юм шиг. Өнөөх дийлдэггүй байсан Доржийгоо хялбархан ялснаар барахгүй сургуулийн аварга боллоо. Хүн болгон түүнд баяр хүргэнэ.

	— Яаж ийм амжилтад хүрсэн тухайгаа ярьж өгөөч! гэж сурвалжлагч нар шалгаагаад салдаггүй. Чинбаяр хэлсэн нь:

	— Би шидэт эм уусан юм. Хүнд бяр чадал оруулдаг шидэт үрэл... гээд Чинбаяр цааш нь сонирхуулан ярих гэтэл:

	— Худлаа!!! гэх дуу ард нь гарав. Эргэж харвал Хаян гуай зогсож байна гэнэ.

	— Амар хялбар аргаар нэр алдар олох гэсэн хүн л тэгж мөрөөддөг байх. Ямар ч ид шид гэж байхгүй юм чинь! Май ууцгаа, ууцгаа. Энэ бол ердөө л жирийн витамин шүү дээ гэж өнөөх үрлүүдээсээ бүх хүмүүст тарааж гарлаа.

	Тэгнэ ээ тэр! Академич, түүнийг ганц сайн чадсан байна шүү. Гэвч хүүд энэ явдал тун ч сургамжтай болсон юм. Харин хүүхдүүд ээ, манай Чинбаярыг үнэхээр бяртай болгосон зүйл юу байсан бэ? Та нар юу гэж бодож байна?


ШИНЭ МАШИН

	 

	Хүүхдүүд ээ, одоо би та нарт Чинбаяр найзад чинь тохиолдсон бас нэг явдлыг ярьж өгье. Урьд нь нэг удаа шоргоолжноос шидэт эм гаргаж авах гэж хөглөсөн, та нарын хэзээний танил тэр Чинбаяр найз чинь шүү дээ. Манай Чинбаяр энэ хооронд анги дэвшиж, бас пионерын гишүүн болсон гэж байгаа. Тэр одоо ид шидтэй эм мөрөөдөж явдаг хүү нэгэнт биш болсон. 

	Шоргоолжинд бусад амьтантай харьцуулахад маш их хэмжээгээр агуулагдаж байдаг шоргоолжны хүчил гэдэг бодисын тухайд бол эрдэмтэд нэгэнт судалчихсан юм чинь юуны нь нууц байх билээ дээ. Та нар ч гэсэн химийн хичээл дээр аль хэдийнээ заалгачихсан байх. Мартсан хүүхэд байвал сурах бичгээ дахиад нэг сөхөөд харчихад л гүйцээ шүү дээ.

	Гэвч Чинбаяр шоргоолжны нууцад нэвтрэх хүслээсээ няцсангүй. Дутагдлаа ч бас ойлгосон. Ингэхлээр эрлээ шал өөрөөр эхлэх хэрэгтэй болжээ. Хүү өнөөх л шоргоолжны үүрэн дээр өнждөг хэвээрээ. Тэгэхдээ мэдээж хэрэг, яаж шидэт эм гаргаж авах вэ гэж ажиглаж байгаа ч юм биш ээ. Түүний биеийн бүтэц, зохион байгуулалтад л нэг учир байна гэж бодох болжээ. Энэ л харин хамгийн зөв санаа байж мэдэх юм.

	Нэг удаа түүний гарыг шоргоолж часхийтэл хазаад орхиж л дээ. Ийм жижигхэн мөртөө яагаад ингэж чанга хазаж чаддаг билээ? Хүү дахиад хэд хэдэн удаа хазуулж туршиж гэнэ. Бас биеийн хойд хэсгийг нь тасалж хаячхаад хазуулж туршив. Өвдсөнгүй гэнэ. Ингэхээр биеийн хойд тасархай нь хазахад нэмэр өгдөг байх нь ээ. Зоригтой жаалууд бол энэ туршлагыг өөр дээрээ давтан хийгээд үзэж болох юм шүү.

	Одоо би нэг оньсого таалгая. 

	"Уухай туухай баатар, ууцан дундуураа тасархай баатар" Энэ юу вэ?

	Шоргоолж. Яагаад заавал ууцан дундуураа тасархай баатар гэж нэрлээ вэ? Нэг л учиртай болж таарлаа. Шоргоолжны энэ хаздаг аргыг л судалж чадвал нууцыг нь тайлж болох юм биш үү. Тийм ээ, манай Чинбаяр зөв дүгнэлт хийж чадсан байна. Аалз шиг урт хөл, анааш шиг өндөр хүзүү, арслан бар шиг хүчирхэг булчингүй, бүх бие нь хатуу хар хайрс. Тэгсэн мөртөө яагаад өөрийн жингээс олон арав дахин хүнд юмыг дажгүй өргөж чаддаг билээ. Өргөх ч гэж дээ, амандаа зуугаад л явж байгаа хэрэг шүү дээ.

	Хүү чухам энэ нууцыг л тайлж чадсанаар шинжлэх ухаанд том нээлт хийсэн юм. Шоргоолжны биеийн хойд тасархай нь урд хэсэгтээ дэм өгч хөшүүргийн үүрэг гүйцэтгэн хазах юм уу, хүнд юм өргөх боломжийг хэд дахин нэмэгдүүлдэг ажээ. Та нар физикийн хичээл дээр хөшүүргийн хуулийн тухай заалгасан шүү дээ. Тэгвэл шоргоолж бол нэг ёсондоо байгалийн бүтээсэн амьд хөшүүрэг юм байна.

	Хүү шоргоолжны биеийн бүтцийг дуурайлган шинэ машин зохион бүтээхээр шийджээ. Нэг удаа би шөнө дундын хэрд бяцхан хөршийнхөө өрөө гэрэлтэй байхыг хараад гайхан, орж сонирхсон юм. Тэр шинэ машинаа хийхээр их л махран оролдож сууна. Янз бүрийн дүрстэй мод, төмөр, эрэг шураг хөглөрөн харагдана. Нэг юм нь бүтэмжгүй болоход дахиад өөр янзаар хийж байна. Гутарч шантрахгүй ингэж өдөржин шөнөжин нойр хоолоо мартан ажилладаг аж. Ажилд ийм махрууг нь би тэгэхэд хараад бяцхан баатартаа баярласнаа нуухын хэрэггүй биз дээ. Би Чинбаяртаа, зарим зүйлийг ангийн нөхдөөсөө асууж сайн зөвлөлдөж бай, бүр болохгүй бол багшаасаа, Хаян гуайгаасаа асууж лавлаарай! гэж захисан юм. Ажилдаа улайраад заримдаа хоол ундаа ч мартчихдаг болохоор аав ээж нь их санаа зовдог гэнэ лээ. Гэвч хийсэн зүйл нь өдөр ирэх бүр сайжирч байсан юм шүү. Аргагүй ч биз. Эрсний хүчинд амжилт олдог нь жам шүү дээ. Үнэндээ хүү гав ганцаараа бол юу ч бүтээж чадахгүй байсан л даа. Ангийн нөхөд нь тун их тус болсныг энд зориуд хэлэх хэрэгтэй.

	Ер нь тэгээд тус хүргэсэн хүний тухайд ярих юм бол түүний дүү Заяа охины эрээн хүүхэлдэй ч өөрийн хувь нэмрийг оруулсан гэнэ лээ. Гол нь хүүхэлдэйг угсарсан аргаас санаа оноо авах юм байсанд л тэр шүү дээ. Харин хөөрхөн Заяа охин болохоор ахдаа их тус хүргэсэн гэж амьхандаа тун ч баяртай байгаа юм. Их ч, бага ч тус болсон л хойно тэгэлгүй яах вэ дээ.

	За тэгээд шинэ машин ч удалгүй бэлэн болжээ. Манай Чинбаяр зорьсондоо хүрсээн. Тэр шоргоолжны бүтцийг дуурайлган бяцхан өргөгч машин зохион бүтээжээ.

	Есдүгээр сарын нэгэнд сургуульдаа түүнийг авчирч бэлэглэсэн юм. 

	Хүн төрөлхтөн байшин барихын тулд нүсэр том өргөгч цамхаг хийх гэж зүдрэхээ больсон байна. Шинэ машин түүнээс зуу дахин хүнд ачааг дажгүй өргөнө. Гэтэл хэмжээгээрээ бол зуу дахин бага гэж байгаа. Бас шоргоолж шиг ямар ч байшин өөд өөрөө авираад гарч чадна. Ёстой л хаданд халтирдаггүй баатар мөн байгаа биз. Үүнийг л харин ид шид гэж хэлж болмоор юм биш үү?

	Насаараа эрдэм шинжилгээний ажил эрхэлсэн буурал профессорууд хүртэл хараад магтан шагшрах ажээ. Манай гарагийн бүх амьтан судлаачид, зохион бүтээгч инженерүүд энэ бяцхан хүүгээс зөвлөгөө авахыг хичээх болсон билээ.

	Чинбаярын хийсэн машин өргөгч цамхгаас зуу дахин бага гэж би түрүүн хэлсэн шүү дээ. Урьд тийм нүсэр том өргөгч хийхэд зарцуулж байсан төмрийг хэмнэсэн тухай энд би бас нэг зүйл нэмэх гэсэн юм. Хэмнэсэн төмрөөрөө манай гарагийн бүх хүүхдэд нэг нэг тоглоомын машин хийж өгчээ. Заримд нь нисэх онгоц ч оногдсон гэнэ лээ.

	Харин энэ дашрамд хэлэхэд, манай Чинбаярыг сургуулийнхаа аварга болсон тэр нэг тэмцээнээс хойш тайвшраад бэлтгэл дасгал хийхээ больчихсон гэж бодоогүй биз. Үгүй шүү. Шоргоолжны бүтцээс санаа авч “Хөшүүргэн арга” гэдэг өргөлтийн шинэ арга барил эзэмшсэн юм байжээ. Тэр, хүнд жингийн аварга биет ах нарыгаа ч ичээдэг болжээ.

	Хичээл эхэлсний дараахан Улаанбаатар хотод олон улсын тэмцээн болсон юм. Хүүхдүүд ээ, ямар гайхамшигтай тэмцээн болсон гэж санана. Бараг сарын өмнө захиалга өгсөн надад билет олдохгүй байхад Чинбаярын ангийн найзууд нь ёстой нэг эзэн хүн шиг орж байхыг хараад атаархаж билээ. Аргагүй шүү дээ. Тэд өнөөх шинэ машин бүтээхэд тус хүргэсэн гавьяатнууд болохоор тэмцээн үзэх эрхийн бичгээр шагнагдсан хэрэг байж. Тэр тэмцээн дээр манай Чинбаяр дэлхийн аварга цол хүртсэн юм шүү. Залуу аваргад хүн бүхэн баяр хүргэнэ.

	— Яаж ийм амжилтад хүрсэн тухайгаа ярьж өгөөч! гэж сурвалжлагч нар шалгаагаад салдаггүй. Чинбаяр:

	— Би шидэт эм уусан юм. Хүнд гэнэтхэн бяр чадал нэмдэг шидэт үрэл!!! гэхэд нь тэдний гайхаж байгаа гэж жигтэйхэн. Гэтэл хаа нэгтээгээс,

	— Тийм ээ! гэх нь сонсогдов. Чинбаяр бидний гайхаж байгааг гадарласан бололтой инээмсэглэснээ:

	— Тийм ээ, шидэт эм. Тэр шидэт эмийг хөдөлмөр гэдэг юм байна... гэхэд нь академич тааламжтай нь аргагүй толгой дохин, нагал сахлаа имрэн инээмсэглэж зогссон юм.

	Нээрээ тийм байна шүү, хүүхдүүд ээ! Хөдөлмөр гэдэг ид шидтэй эм байдаг юм байна.


АРВАН ХУРУУ ТЭГШИЙН ТУХАЙ ҮЛГЭР

	 

	Нэг ядуу хүү байжээ. Тэр хүү хэдийгээр хоосон ядуу айлын хүү боловч зовсон олондоо жаргал бэлэглэх юмсан гэж мөрөөдөж явдаг ухаантай, сэргэлэн хүү байв. Бяцхан хүү нэг удаа мэргэн өвгөнд очиж,

	— Мэргэн гуай, би ард олондоо жаргал бэлэглэх гэсэн юм. Хаанаас олох вэ? гэж асуухад өвгөн:

	— Сайхан юм мөрөөдөж явдаг сайн хүү байна гэж түүнийг өхөөрдөн магтаад,

	— Болно оо, хүү минь болно. Шидэт мэргэн болсон цагт л тэр хүсэл чинь биелэгдэнэ дээ гэжээ. Хүү “Яаж мэргэн болох вэ?” гэж шалгаагаад салдаггүй гэнэ. Өвгөн хоёр гараа дэлгэн харуулж,

	— Сайн хар, хүү минь. Гарын таван хуруу яагаад тавуул хоорондоо адилгүй байна. Эднийг бүгд тэгш болгосон цагт л мэргэн болно доо гэв. Хүү бас л “Яаж тэгш болгох вэ?” гээд шалгаагаад байж. Өвгөн:

	— Энэ арван хурууг тэгш болгодог арван эрдэм сурах хэрэгтэй. Дайнд баатар, далайд усч, номд мэргэн, нойрт сэргэг, үйлэнд уран, үгэнд цэцэн, дээдэд зусаргүй, доодод ихэмсэггүй, хуульд шударга, хуурмаг үггүй. Ийм арван эрдэм байдаг юм даа гэжээ. Хүү:

	— Би тэгвэл арвуулыг нь суръя гэв. Өвгөн инээж:

	— Иш хүү минь, бүтэхгүй л байх аа даа. Тэр арван эрдмийн зөвхөн ганцыг нь бүрэн суръя гэвэл хүний нэг насны амьдрал ч хүрэлцэхгүй. Би хорвоод 99 наслахдаа ганцыг нь ч бүрэн эзэмшиж амжаагүй мөртөө мэргэн гэгдэж байна. Бүгдийг нь сурах боломжгүй учраас ч орчлонд яг ижил юм гэж нэг ч байхгүй байгаа юм шүү дээ! гээд санаа алджээ.

	Гэвч хэзээний ухаалаг сэргэлэн хүү арвуулыг нь сурах арга олжээ. Өөр шигээ хүсэл мөрөөдөлтэй, бат түшигтэй нөхдийг шилж ханилсан гэнэ. Нөхөд нь сурсан эрдмээ нэгтгэж, нэг хүн шиг эвлэлдэн нэгджээ. Нэг хүн шиг эвлэлдэн нэгдсэн болохоор нэг хүн арван эрдмийг сурсан мэт хүчирхэг болж, ид шидэт чанарыг ч олжээ. Тийм ч учраас зовсон олондоо жаргал бэлэглэх гэсэн мөрөөдлөө биелүүлж чадсан гэдэг. Дайнд баатар нь дайрч ирсэн дайсныг дарж, далайд усч нь дандаа эрүүл чийрэг байлгаж, үйлэнд уран нь үйлдвэр баялгаа хөгжүүлж, үгэнд цэцэн нь үгийн урнаар алдаршуулан дуулж, номд мэргэн нь боловсрол соёлоо дэлгэрүүлж, нойрт сэргэг нь хил хязгаараа сэрэмжлэн хамгаалж, дээдэд зусаргүй нь ноёд баядыг мохоож, доодод ихэмсэггүй нь тэгш эрхт ёсыг мандуулж, хуульд шударга нь хувьсгалт ололтоо батжуулж, хуурмаг үггүй нь хуучин хоцрогдлыг арилган хүмүүжүүлж гэнэ ээ.

	Арван хуруу тэгш эрдэм ухаан төгс учраас хэлэлцсэн үг нь хэтдээ алдаагүй мэргэн, хийсэн бүтээсэн нь хэзээ ч андуугүй лут байдаг гэнэ.


АЛТАЙН УНАГА

	 

	Жоншт хот хөл ихтэй байлаа. Энэ хотын нэрийг хүүхэд та нар бараг анх удаагаа сонсож байгаа байх. Гэхдээ Хар-Ус нуурыг бол лав сайн мэднэ биз дээ. Хорвоогийн сайхан тэр нуурын баруун хөвөөнд, Ямаат улаан гэдэг асгат уулын өвөрт байдаг юм. Жоншт гэж Ховд аймгийн Буянт сумын төв. Дээр үед энэ хавьд “Соёл" нэгдлийн ууган гишүүн, алтай нутгийн алдарт адуучин Зундуй гуайн төрсөн бууц, бас жил бүр хаварждаг нутаг нь байсан юм гэдэг. Одоо бодоход нэр нь хүртэл бэлгэ дэмбэрэлтэй байсан байна. Яагаад гэвэл энд удахгүй дэлхийд хамгийн том хайлуур жоншны уурхай байгуулагдах гэж байгаа гэнээ.

	Жонштын багачууд өөрийн хотыг одоохондоо газрын зураг дээр ч тэмдэглэгдээгүй жижигхэн суурин байгаад нэг их юм боддоггүй юм шүү. Тэр ч байтугай цөмөөрөө л “манай хот-хамгийн том хот” гэж ярьдаг, бүр түүндээ итгэдгийг нь яана. Гайгүй ээ, мөдхөн л нэртэй цуутай том хот болчихсон байх вий.

	Жоншт хотод өнөөдөр хөл ихтэй байлаа. Хичээлийн шинэ жил эхэлж байгаа болохоор хөл хөөр ихтэй байх нь ч аргагүй. Тэр дундаа амьдралдаа анх удаа сургуулийн босго алхаж байгаа Сүмбэрт бол энэ өдөр яаж ч мартагдах билээ дээ. Сүмбэр бол Зундуй гуайн хүү. Малд их гярхай, эмнэг сургахдаа гарамгай гэж хүн бүхэн магтдаг юм.

	Тэр өдөр сумын төвд зуун дааганы уралдаан болжээ. Хүүхдүүд зуныхаа амралтаар сургасан даагаараа ийм уралдаан явуулдаг нь бүр заншил болсон юм. Сүмбэр ч хээр унаганыхаа тоосыг үзэхээр шийдэв. Хүү түүнийг хавар нялх унага байхад нь Бэрхийн өвөр гэдэг уулнаас олсон юм байж. Хэрэв тэр олж аваагүй бол хөөрхий унаганд золгүй явдал учрах байсан нь мэдээж. Өнчин унагыг тэжээж сайн морь болгож аваарай гэж зоотехникч Чинбаяр гуай түүнд бэлэглэсэн юм гэнэ. Нөхөд нь:

	— Яаж болох вэ, наадах чинь унага байна шүү дээ. Дааганы эн гүйцэхгүй багтарч үхнэ гэхэд Сүмбэр:

	— Зүгээр ээ! Миний хээр түрүүлэхдээ л түрүүлнэ. Харж л байгаарай гэхэд тэдний гайхаж байгаа гэж жигтэйхэн. За яах вэ, өөрөө л мэдэг гэж бодоцгоогоод дуугүй өнгөрчээ.

	Гэтэл хэний ч санаанд оромгүй явдал боллоо. Сүмбэрийн хээр унага саахалт айлын дайтай хол түрүүлэн ирэх нь тэр.

	— Ёстой л үлгэрт гардаг гуурст хүлэг шиг морь болох нь ээ! гэж хүүхдүүд түүнийг магтана.

	Гэхдээ хээр унаганы хоёр суганаас үнэхээр бяцхан гуурс цухуйж байсныг хэн ч ажигласангүй. Одоохондоо энэ нууцыг задруулж тун болохгүй шүү гэж Чинбаяр гуай захисан болохоор Сүмбэр энэ тухай хэнд ч хэлэлгүй өнгөрлөө.

	Харин энэ Чинбаяр ах бол хориод жилийн өмнө бага сургуульд сурч байхдаа шинэ өргөгч машин зохион бүтээж алдаршиж байсныг багачууд та нар санаж байгаа байх. Сургууль төгсөж төрсөн нутагтаа ирээд говийн зэрлэг хуланг монгол адуутай эрлийзжүүлж шинэ үүлдэр буй болгохоор ажиллаж байгаа ажээ. Жилийн газрыг өдрөөр товчилж чаддаг сайн морьтой болох сон гэж мөрөөдөн, тийм морины тухай үлгэр хүртэл зохион ярьдаг байсан ард түмнийхээ хүслийг үнэн бодит зүйл болгох гэж олон жил чармайсны үр дүн гарч байгаа гэнэ. Шинэ үүлдрийн адуу хоёр сугандаа байдаг гуурсныхаа ачаар ямар ч холын замд давхихад ер амьсгаадаж ядардаггүй аж. Залуу эрдэмтэн шинэ нээлтээ одоохондоо сонин хэвлэлд ч мэдээлэлгүй нууцалж байсны учир чухам үүнд байсан юм байж.

	— Бүгдээрээ ийм морьтой болчихвол мөн сайхан аа! гэж нэг охин санаа алдан өгүүлэхэд Чинбаяр гуай түүний толгойг өхөөрдөн илж:

	— Болно, хүү минь. Болно! Ийм морь одоохондоо ганцхан байгаа юм. Удахгүй би та нарт, тэр ч байтугай бүх хүнд нэг нэгийг бэлэглэнэ гэж итгэлтэй амласных нь нарийн учрыг тэд төдий л анзааралгүй өнгөрцгөөжээ.

	— Харин энэ сайхан хүлгээрээ алс холын замд байнга аялж тэсвэр хатуужлыг нь ахиулж байгаарай! гэж Чинбаяр гуай Сүмбэрт сануулав.

	— Хүүе найзууд аа, цөмөөрөө оторчдод бэлэг аваачиж өгье, тэгэх үү? гэж нэг хүү санал гаргахад,

	— Нээрээ тэгье. Бэлэг цуглуулъя ура! гэж бүгд дэмжлээ. Энэ жил аравдугаар анги төгсөөд ангиараа илгээлт авч малчин болсон ах эгч нарын тухай багш нь ярьж өгсөн юм байж. Залуу малчид нэг бригад болоод алсын нутагт хонио оторлож яваа юм. Ингээд маргааш өглөө нь хүүхдүүд авчирсан зүйлээ бүртгээд үзтэл санаанд оромгүй их бэлэг цуглачихсан байсанд өөрсдөө ч гайхаж билээ. Олуулаа нийлээд ийм түргэн амжуулж байгааг тэд анзаарсангүй л дээ. Удалгүй нэгдүгээр ангийнхны энэ санаачилга бүх сургууль даяар өрнөлөө. Алим—111 ширхэг, зайрмаг—222, баавгайтай чихэр—333...

	Харин ийм их бэлгийг түргэн аваачиж өгөх л тун бэрхшээлтэй байлаа. Хичээлээ тарангуут яваад маргааш өглөөний хонх дуугарахаас өмнө амжиж ирэх хэрэгтэй болно. Бас тэгээд хүүхдүүд энэ ажилд амьхандаа машин гуйж түвэг учруулалгүй, өөрсдөө яаж ийгээд амжуулчих юмсан гэж шийдсэн байлаа.

	Энэ үүргийг ганц хурдан хээр л итгэлтэй биелүүлж чадаж байлаа. Далимд түүний хурд, тэсвэрийг нэмэгдүүлэх сайхан боломж гарчээ. Сүмбэрийн хээр өдөр ирэх бүр бяр чадал нэмж, оторчид хүртэл элбэг хоёр өртөө зайг ганцхан цагийн дотор туулдаг байлаа. Удалгүй Алтай нутагт өвөл болж их цас унасан тул энэ ажилд бүр ч их бэрхшээл учрав. Машин тэрэг явж чадахгүй бартаат зам, гуу жалга, цасан хунгарыг хурдан хээр дажгүй туулан зорьсондоо хүрч чадна. Бас тэгээд ямар ч тэжээл голдоггүй, өвлийн цагт бол гайхалтай тэсвэр хатуужилтай хүлэг болох нь илт мэдэгдэж байв. Сүмбэр хүү, бяцхан хээр хоёр ийнхүү нөхдийнхөө итгэлийг хөсөрдүүлсэнгүй, бүх сургуулийнхны хайрыг булааж чадсан гэнэ.

	Өвөл, хавар, дахиад зун. Бяцхан хээр хагдаа хаяж нүд булаам хөөрхөн даага болжээ. Улсын баяр дөхөж малчид хурдан морьдоо сойн бөөн хөл болцгоож эхэллээ. Хүүхдүүд ч хээр даагаа сэмхэн уяж хагсраан дотроо бодолтой байцгаав. Ядаж энэ жил хурдан морины дэлхийн аварга шалгаруулах уралдаан манай оронд анх удаагаа болох гэж байгаа нь монгол хүн бүрийн сэтгэлийг бүр ч их хөдөлгөж байсан юм. Холын зайн уралдааныг морин спортын нэг төрөл болгон баталж жил бүр манай ардын хувьсгалын ойн үеэр явуулж байхаар дэлхийн холбооноос шийдвэрлэсэн юм байж.

	Харин яг наадмын өмнөхөн хэний ч санаанд оромгүй нэг явдал болж Буянт сумынхны гайхлыг төрүүлж билээ. Сүмбэр хүү хээр даагатайгаа хамт газрын гаваар орчихсон мэт гэнэт сураг чимээгүй алга болчихжээ. Энэ үеэр Зундуй гуай ойн баярт уригдаад Улаанбаатар хот руу явчихсан юм байж. Хүү чухам хаачсаныг нарийн мэдэх хүмүүс бол нэг ангийн нөхөд нь гарцаагүй мөн. Гэтэл дарга нар, бас багш нар нь нууцыг олох гэж хэчнээн шалгаавч "удахгүй сураг гарна аа" гэхээс өөр үг алдах хүүхэд нэг ч байсангүй.

	Ардын хувьсгалын 100 жилийн ойн их баяр наадмын хурдан морины шүүгчид их насны морьдын дэлхийн аварга шалгаруулах уралдаанд оролцох 1000 шахам хүлгийг нэг бүрчлэн бүртгэж тун ч завгүй байлаа. Алдарт Будённыйн морин заводын хашир тамирчид, гүрж, казахын эрэмгий багачууд битгий хэл, алс холын Америк тивийн Техас нутгийн адуучин, Арабын цуут хүлэг, Английн нэрд гарсан пүүсийн эзэд хүртэл морьдоо авчирчээ. Алдар цуу нь аль хэдийнээ түгж хоёр гурван олимпын алтан медаль хүртсэн морьд ч харагдана. Тэдэнтэй хурдаа сорихоор хэрлэнгийн унага, арвайхээрийн удам, цонхлон уулын ороо хээр, говийн сул хээр, Ханхөхийн сайвар халтар, хилийн цэргийн монгол хээрээс авхуулаад Дорнодын босоо Жаргал гуайн борлог, Даригангын жаахан шарга, цомбон туурайтай хүрнээс эхлээд шувуун саарал, буган халиун, тогос хээр, салхин зээрд, зандан хүрэн, нийгмийн хонгор, мянгадын саарал, Зулын хээр ер нь газар газрын домогт хурдан хүлгүүд уяан дээрээ дүүхэлзэнэ. Уяачид хаанахын хэний морь өнгөтэй байгааг шинжицгээнэ. Уралдаан эхлэх болжээ.

	Гэтэл манай Сүмбэр наадмын комисс дээр их л яаруу сандруу ороод ирдэг байгаа даа. Бүртгэлээс хоцроогүйдээ дотроо их баяртай байгаа бололтой. Хүү, нутгаасаа гараад долоохон хоног довтолгосоор дөнгөж өнөөдөр амжиж ирсэн юм байж. Даага, шүдлэн, хязаалан, соёолон морьдын уралдаан аль хэдийн дуусчихсан байв. Гэтэл шүүгч:

	— Даахинаасаа салаагүй сарваа даагыг их насны морьдтой уралдуулж тэлж алах нь уу? гэж зэмлээд халгаасангүй.

	Гэвч баатар малчин Зундуй гуайн нэр хүнд энд тус боллоо. Тэр ерөнхий шүүгчийг яаж ийгээд зөвшөөрүүлж дөнгөсөн билээ. Хол газраас зорьж ирсэн хүүгийнхээ урмыг хугалаад яах вэ гэж өрөвдсөн байх л даа. Нэрт адуучин бас ямар нэг юм гадарласан ч байж мэдэх юм.

	Их баяр наадмын сониныг орон даяар чих тавин чагнаж, телевизийн нэвтрүүлгийг алгасалгүй сонирхож, нэг үгээр хэлэхэд монгол орон тэр чигээрээ нийслэл хотоо ширтэн харж байдаг яг тэр үе. Тэр ч байтугай, бүх дэлхий даяар манай орныг ширтэн харж байна гэж хэлж ч болох билээ.

	Цэнхэр дэлгэцээр уралдааны явцыг үзүүлж эхлэв. Гэтэл их насны морьдын дунд тоодгор хөөрхөн хээр даага унасан хүүхэд тууж явдаг байгаа! Тэр олон том морьдын дунд бүр ч өхөөрдмөөр харагдахыг яана. Яг л хэнз унага шиг гээч. Ийм содон өрсөлдөгч сурвалжлагч нарын анхаарал таталгүй ч яах вэ дээ.

	Буянт сумынхан нутгийнхаа хүүг таниад гайхахын ихээр гайхаж билээ. Ялангуяа ангийн найзуудын нь сэтгэл хөдөлж байгаа гэж жигтэйхэн. Арга ч үгүй, энэ хоёр “бяцхан оргодол” долоохон хоногийн өмнө нутагтаа байж байсан мөртөө одоо болохоор бараг мянга таван зуун километр алсад байгаа нийслэл хотод оччихсон байдаг. Мөн хачин аа! Хээр даагаа лав л онгоцоор ачаад яваагүй юм даг. Тэгсэн бол аль хэдийнээ сураг гарах байсан.

	Удалгүй бүх зүйл тодорхой боллоо. Цэнхэр дэлгэцээр нэгэнт бүх нууц задарч орхисон тул Сүмбэр хүү, түүний хурдан хээр хоёртой хуйвалдсан гол “гэмт этгээдүүд” болох ангийн найзууд нь энэ тухай хамаг үнэнийг хэлэхээс өөр аргагүй боллоо. Ер нь ч тэгээд одоо бол нуугаад байхын ч шаардлагагүй болсон байв. Малчдадаа хандаж зоотехникч Чинбаяр өөрийн шинэ бүтээлийн талаар дэлгэрэнгүй танилцуулах нь зүйтэй гэж үзжээ. Одоо л бүгдэд ойлгомжтой болов. Залуу эрдэмтний бүтээл ялангуяа малчдыг тун ч их баярлуулж байгаа нь зүйн хэрэг. Эх орныхоо хөдөө аж ахуйг хөгжүүлэхэд их хувь нэмэр оруулсны учир түүнд төрийн шагнал хүртээсэн тухай бас нэг баярт мэдээ тэр дорхноо түглээ.

	Ингээд уралдаан ч ид эхэллээ. Моринд хорхойтой ард түмний маань сэтгэл донсолгосон мөч тэр яах аргагүй мөн билээ. Дээр үеийн уралдааны замыг засаж янзлан уламжлал ёсоор хуучин замд нь уралдуулж байхаар тогтжээ. Тэмцээнийг морин тойруулгад явуулбал болох л байсан. Гол нь манай ардын эртний заншлыг бас хүндэтгэж үзсэн байна. Хурдан хээр гараанаасаа эхлэн ганцаараа тасран холдсоор Түргэний гол гэхэд хол айлын дайтай, Айдсын даваан дээр гарах үед бараг хоёр саахалтын хэртэй түрүүлсээр тэр чигээрээ түмний эхийн алтан жолоо өргүүлэв.

	Чухам энэхэн үес манай гараг даяар яаж гайхан шагширч байсныг энд гүйцэд дүрслэн гаргах боломжгүй санагдана. Ямар ч гэсэн манай тунгалаг Буянт голынхон, хөгшин хөвөө хүн бүгд баярын нулимсаа нууж чадахгүй байсныг би гэрчилж чадах байна.


ЖИМСТ ЭВЭР

	 

	Чинбаяр шинэ үүлдрийн адуу буй болгож төрийн шагнал хүртсэнийхээ дараахан бас нэг сонин нээлт хийсэн юм байна. Энэ тухайгаа дөнгөж өчигдөр надад ирүүлсэн захидалдаа бичжээ. Тэр, жимсний цэцэрлэг буй болгосон гэнэ ээ. Хүүхдүүд ээ, та нар жимсний цэцэрлэг гэхээр тарьж ургуулсан гэж бодож байгаа биз. Үгүй шүү, малын эвэрт тусгай бодис түрхээд жимс ургадаг болгочихсон юм гэнэ. Ердөө л энэ. Нэг ёсондоо жимсний модны оронд жимсний эвэр буй болгосон гэсэн үг.

	Эртээ урьд цагт тэмээ эвэртэй байж гэнэ ээ, гээд л монгол ардын домогт гардаг шүү дээ. Тэгвэл тэмээг гоё сайхан эвэртэй болгож болохгүй гэж үү. Энэ л түүний сонирхлыг татсан юмсанж. Тэгээд ч зорьсондоо хүрч чаджээ.

	Буга найрт очих гэж тэмээнээс эврийг нь гуйж аваад тэр чигээр нь буцааж өгөөгүй гэдэг. Харин Чинбаяр бугаас түүнийг буцааж авч өгөхийг ч бодоогүй юм. Бугын эвэр хавар болохоор мултраад уначихдаг юм чинь, тийм түр зуурын гоёлоор ч юугаа хийх вэ дээ. Гэтэл тэмээний шинэ эвэр бол ургаж гүйцэхээрээ унах нь битгий хэл намар болохоор зөндөө их алим ургадаг болчихсон гэнэ. Тэр бас хонины эврээс усан үзэм, үхрийнхээс нэрс, ямааныхаас гүзээлзгэнэ ургадаг болгох туршилт хийсэн нь үр дүнтэй болж байгаа гэсэн. Нэг л гэм нь үхэр, хонь, ямаа гурав сав л хийвэл хоорондоо мөргөлдөөд болдоггүй нэг муу зантай болохоор туршилтыг жаахан бүтэл муутай болгоод байгаа юм байх. Ялангуяа тугал, ишиг хоёр бол зав л гарвал хөөрхөн эврээ нэг нэгэндээ дээрэлхэх зэвсэг болгох гээд байдаг дутагдалтайг та нар лав сайн мэдэж байгаа. Хурга ч гэсэн дээ, тэр хоёрыг бодвол арай томоотой хэр нь бас л энэ муу зангаасаа салж чадаагүй байгаа юм. Харин ботго бол тиймгүй. Ер нь тэмээ, адуу хоёр мөргөлдөж байхыг бид ер нь хараагүй шүү дээ. Үхэр, хонь, ямаа гурвын тэр муу занг л мартуулчихвал хамаг хэрэг санасан ёсоороо бүтэх юм байна.

	Чинбаяр ах чинь энэ талаар арга сүвэгчилж байгаа гэнэ ээ. Лав зорьсондоо хүрэх байх аа!


ЗҮСНИЙ НУУЦ

	 

	Дорж өвөөгийндөө айлчлан очжээ. Өвөө нь нэг борогч гүүтэй юмсанж. Нэг өдөр гүү нь унагалжээ. Хүзүүндээ хоёр бяцхан молцогтой хилэн хар унага байв. Унага хүү хоёр түдэлгүй даслаа. Өвөө нь түүнийг ач хүүдээ бэлэглэсэн болохоор бүр ч хайртай болжээ. Гэвч удалгүй хүү хот руу буцахаас өөр арга байсангүй. Энэ жил сургуульд орох юм чинь яая гэхэв. Дорж хилэн хар найзаасаа холдоход ямар их уйтгартай байсан гэж санана. Хилэн харыг чинь сайн арчилж тэжээж онд мэнд оруулна гэж өвөө нь амласан болохоор бага зэрэг санаа амарчээ.

	Хүү мөдхөн уншиж бичиж чаддаг болоод өвөөдөө өвөлжин захидал бичив. Захидал болгондоо мэдээж хэрэг хилэн хар унага даарч байна уу, өлсөж байгаа болов уу гэж лавладаг байлаа. Хавар болов. Дорж хичээл тарангуут хөдөө нутгийг зорилоо. Өвөөгийнхөө гэрт орж ирэнгүүт л хилэн харыгаа сураглав. Өвөө нь даруй мордож адуугаа хурааж ирэв. Гэтэл хилэн хар найз нь хагдаа хаяад саарал даага болчихсон байхыг хараад хүүгийн гайхсаныг яана. Хүзүү дээр нь өнөөх танил хоёр молцог байгаагүй бол ч хилэн хар биш байна гэж маргахад бэлэн байлаа. Торго шиг мяндсан зөөлөн хар үс нь гуужаад оронд нь зөндөө их цагаан үс ургачихсан ажээ. Дорж:

	— Өө ямар хачин юм бэ! Өтөлчихсөн юм уу? гэхэд өвөө нь хүд хүд инээж,

	— Яалаа гэж дээ хүү минь. Та хоёр хоёулаа л ид өсөж төлжиж яваа насан дээрээ явна шүү дээ. Зарим адуу ингэж зүс нь өөр болчихдог юм. Цагаан зүсмийн морь зөндөө байдаг мөртөө цагаан унага байдаггүйн учир энэ шүү дээ гэв. Хүү учрыг олох гэж шалгааж гарав. Өвөө нь харин ачдаа түүний нууцыг яаж тайлбарлаж чадах билээ дээ. Тэр, хүүгийн толгойг өхөөрдөн илж:

	— Чи том болоод энэ нууцыг тайлах эрдэмтэн болоорой гэв.

	Дорж тэр нууцыг тайлах гэж хатуу шийдсэн гэнэ лээ. Хүүхдүүд та нар ч гэсэн энэ нууцыг тайлахыг хичээгээрэй. Хамгийн түрүүнд тэр нууцыг нээсэн хүүхэд сонин хэвлэлд мэдээлнэ байх гэж итгэж байна.

